
Фәүзия Бәйрәмова: 

 «Айрат энем, син - чын талант!» 
 

Әдәби кичә 

Айзирә Имамова 

 

Аяз Гыйләҗев исемендәге Чаллы татар дәүләт драма театрында танылган 

шагыйрь, Илдар Юзеев исемендәге әдәби-иҗтимагый премия лауреаты Айрат 

Суфияновның иҗат кичәсе узды. Бу кичә аның 65 яшьлек гомер бәйрәме һәм «Таң 

калып багам таңнарга» дип аталган яңа китабы дөнья күрү уңаеннан үткәрелде.  

 

Кичәне Татарстан язучы лар берлегенең 

Чаллы бүлеге җитәкчесе Факил Сафин үзе алып 

барды. Соңгы араларда мондый чараларда кадерле 

кунак булып утырса да, заманында шактый зур 

бәйрәмнәрнең ьсценарийларын үзе язып, кичәләрне 

үзе алып барган кеше ул. «Айрат Суфияновның 

кичәсен беркемгә дә ышанып тапшыра алмыйм, 

шуңа үзем алып барам», - дип шаяртып та алды. 

Шулай ук, Чаллы Язучылар бүлеге җитәкчесе 

буларак, ул шагыйрьгә шәһәр хакимиятенең һәм ТР 

Язучылар берлеге рәисе Ркаил Зәйдулланың рәхмәт 

хатларын тапшырды. 

Бәйрәм Айрат Суфиянов сүзләренә көчле 

рухта язылган җырлар белән үрелеп барды. 

Татарстанның атказанган мәдәният хезмәткәре Дания Нигъмәтҗанованы, җырчы, 

композитор Флүрә Талипова Коләхмәтованы тамашачы алкышлап каршы алды. 

Шагыйрьне хөрмәт итеп Чаллы бүлеге язучылары килде. Шулай ук Айрат 

Суфияновның якташы Лира Ибраһимова да чарадан читтә калмады. Алар икесе дә 

Башкортостанның Балтач районыннан. «Белгән булсалар, Башкортостаннан тагын шуның 

кадәр зал тулы язучы килер иде», - диде Лира ханым, якташы белән горурланып. Фәннәр 

кандидаты, тел һәм әдәбият белгече Лилия Галитзуллина шагыйрьнең әсәрләренә кыскача 

«параллель һәм вертикаль» анализ ясап үтте.  

Кичәгә олы кунак – татар халкының күренекле сәясәтчесе, язучысы, җәмәгать 

эшлеклесе Фәүзия Бәйрәмованың килүе дә игътибарга лаек. Ул шагыйрь Айрат 

Суфияновны иң беренче интернет челтәрләрендә ачуын әйтте. Әдәбият дөньясында актив 

хәрәкәт итүче шагыйрь буларак та бәяләп үтте. Ул гына да түгел, Айрат Суфияновка гына 

хас язу ысулына да тукталды.  

- Ул шигъри чагыштыруның символларын, ягъни метафораларның, 

чагыштыруларның тамгаларын тапкан. Символлар белән язу гадәттә прозада була. Бу 

Чыңгыз Айтматовта, Әмирхан Еникинең кайбер әсәрләрендә, Чеховта бар. Аны илаһи 

талант дип атар идем, шуңа бик сирәкләр генә алай яза ала. 

Символлар кеше күңелен сиздерми тетрәндерергә тиеш. Әйтәләр бит, бу әсәрне 

укыганда "каз тәннәре" чыкты дип. Бу символлар шулай тәэсир итә. Үзең дә сизмәстән елап 

җибәрү шулай ук моңа дәлил. Айрат Суфияновта, мисал өчен, мондый тамгалар бар. «Ят 

кешене күрмәскәме, туфрак күзен йомган». Сез күзен йомган туфракны күз алдына китерә 

аласызмы? Җир күзен йомган, җир кешене күрергә теләми, җир кешене кабул итәргә 

теләми... Ике генә юл, ә күпме мәгънә. 



«Тормыш арбасын сөйрәп, бер кысыла, бер киңәя, галәмдәй минем йөрәк». Үзенең 

йөрәген галәм белән чагыштыра. Галәм дә йөрәк кебек «пульсировать» итә - бер кысыла, 

бер киңәя. «Тормыш арбасын сөйрәп» - монысын Айрат үзе генә белә. Ул кара эштә - 

заводта эшләп, олыгаеп иҗатка килгән кеше. 

Фәүзия Бәйрәмова шагыйрьгә мөрәҗәгать итеп: «Айрат энем, син - талант. Син 

өлгереп, тулып, тулышып, эчеңдә шагыйрь чыдый алмаганга иҗатка килгәнсең. Ясалма, 

бармактан суырып алган әсәрләр түгел бу. Алга таба да шулай дәвам ит!»-диде. 
 


